
Яхши китоб жамият кўзгусига айлана олади
Телевидение катта куч эканлиги ҳеч кимга сир эмас, албатта. 1997 йилнинг охирлари бўлса керак, “Ҳуррият” газетаси таҳририяти ходимлари ўртасида “Халқаро телеканал” (ҳозирги “Ёшлар”)да “Ҳуқуқ ва бурч” кўрсатувини олиб борувчи Бахтиёр Шоҳназаров исмли журналистнинг фавқулодда дадиллиги, катта-катта муаммоларни ҳеч қўрқмасдан экранга олиб чиқаётгани, ҳуқуқий жиҳатдан ҳам билимдонлиги хусусида гап-сўзлар кўпайиб қолди. Зеро, айнан ўша пайтларда газетамизда матбуотдаги энг яхши мақолалар, радио-телевидениедаги энг яхши эшиттириш ва кўрсатувлар имкон қадар таҳлил қилина бошлаган эди.

 
Тез орада эса бу исми ёдимизга ўрнашиб қолган журналистнинг мақолаларини ҳам ўқий бошладик. Мана, орадан ўн йилга яқин вақт ўтибди. Бу фурсат мобайнида Б. Шоҳназаров ўзбек матбуотида, хусусан, таҳлилий-танқидий мақолалар ёзувчи қаламкашлар орасида ўзига хос мавқега эга бўлди.
Бундан уч-тўрт йил бурун, “Моҳият”да ишлаб юрган чоғларимиз Бахтиёр Шоҳназаровнинг мақолаларини бир тўплам ҳолида ўқиб чиқишни ният қилгандик. Ахир, гоҳ “Даракчи”да, гоҳ “Ҳуррият”да бўй кўрсатиб қолаётган битикларнинг барисини топиб ўқиш мушкул эди-да. 
Ниҳоят, ушбу истак амалга ошадиганга ўхшаб турибди.

Мазкур тўпламдаги мақолаларни яна бир қайтадан, диққат билан ўқиб чиқдим ва ишонч ҳосил қилдимки, Бахтиёр Шоҳназаров бундан тўрт-беш йил олдин куюнчаклик билан ёзган кўпчилик мақолалар ҳамон долзарблигини йўқотмабди. Ҳатто, айтиш мумкинки, аксинча, янада долзарблашибди…
Назаримда, бу тўпламни бугунги куюнчак, фидойи, зукко, ўз касбига садоқатли, жамиятда мавжуд ютуқлардан қувониб, муаммолардан озор чекадиган ҳақиқий қаламкашнинг ҳаёт йўлига ўхшатиш мумкин. Энг муҳими – муаллиф камолот йўлига тушиб олган. Бу йўл эса ҳеч қачон силлиқ кечмайди. 

Агар эътибор берган бўлсангиз, Шоҳназаров мазкур китобда ўқувчи билан худди дўст, сирдош, маслаҳатгўй сифатида самимий суҳбат қуради. Муаллиф ўз ҳис-туйғуларини ўқувчига айтишдан чўчимайди, китобхонни ҳам ошкораликка, дадилликка чақиради. Айни пайтда муаллифнинг “учта олий ўқув юртида ўқигани”, бу даргоҳларда қунт билан таълим олгани мақолаларнинг юксак савиясиданоқ кўриниб туради, яъни Бахтиёр Шоҳназаров биронта мақолани шунчаки ёзмаган, бундай косибликни ўзига раво кўрмаган.
Ғоят қизиқарли даражада тахланган тўпламни ўқиб чиқиш асносида бир мулоҳаза ҳам кўнгилга келди. Одамлар борки, ҳар куни ўн маротабалаб “Ватан!” дея кўкракларига уриб, оғиз кўпиртирадилар. Одамлар борки, Ватанни жимгина, аммо юрак-юракдан, куйиб-ёниб яхши кўрадилар. Шу муҳаббат туфайли жамиятдаги мавжуд муаммоларнинг тезроқ барҳам топишини, Ватан янада гуллаб-яшнашини, унда фуқароларнинг эркин ва озод яшашларини истайдилар. Айримлар ана шундай истак замирида юрак амри ила қўлларига қалам оладилар. 
Бахтиёр Шоҳназаров мана шундай қаламкашлардан…
Ҳар қандай замонда ҳам яхши китоб, ҳақиқий тўплам қайсидир маънода жамиятнинг кўзгусига, эл-улус ўпкалай олмайдиган ойнага айланади. Назаримда, Бахтиёр Шоҳназаров мана шундай баҳога лойиқ китоб битибди. Дарҳақиқат, бу тўпламни ўқимасак, ўзимизга зарар қилган бўламиз, холос…

Абдуқаюм Йўлдошев,
2004 йил, ноябр.
****
МУҚАДДИМА
Ёшлигимдан бир орзум бор – кишиларга ҳуқуқ ва бурчларини ўргатиб, одил жамият барпо этишга ўз ҳиссамни қўшиш. Тўғрисўз бўлганим учун ёлғон гапиришни уддалай олмас, бирор ҳолат юзасидан шартта тўғрисини айтиб қўяверардим.
* * *

Уят сўз билан сўкинадиганлардан узоқроқ юрардим. Жуда айб иш деб ҳисоблаганим учун сўкинишга ҳеч тилим бормасди. Бешинчи синфдан бошлаб махсус мусиқа мактаб-интернатига ўқишга кирганимда янги синфдошларим бундан жуда ҳайратда қолишган. Синфдошларимга ҳар бир айтилган уят сўз учун жарима солишни таклиф қилганман.
* * *
1994 йил 22 сентябрда қабул қилинган Маъмурий жавобгарлик тўғрисидаги Кодекснинг 41-моддасига кўра ҳақорат қилиш, яъни шахснинг шаъни ва қадр-қимматини қасддан камситиш энг кам иш ҳақининг бир бараваридан икки бараваригача миқдорда жарима солишга сабаб бўлади.
* * *
Мактабда диктант ва иншо ёзиш энг севимли машғулотларимдан эди. Диктантни жуда тез ёзардим. Ҳатто, иккинчи синфдалигимда ўқитувчимиз секин ёзадиган ўқувчилар учун битта жумлани иккинчи марта қайтарганида мен ҳам иккинчи марта ёзиб қўйганим учунгина тўрт баҳо олганман.
* * *
“Катта бўлсам журналист ёки бирорта корхонанинг илғор ишчиси бўламан” деб ўйлардим ёшлигимда. Илк мақолам 1976 йили сентябр ойида “Ленин учқуни” газетасида босилиб чиққан, сарлавҳаси “Қушлар – бизнинг дўстимиз” эди. Ўқувчилик пайтимдаёқ республика ва вилоят газеталарида бир қанча мақолаларим босилиб чиққан. У пайтлар газетада мақола чиқариш жуда обрўли иш ҳисобланган.
* * *
Оилада ўн нафар фарзандмиз. Олтита ака-опамдан тўрттаси мактаб ўқувчиси бўлгани учун мен ҳам ўқишга жуда қизиқардим. Ўқиб-ёзишни ўрганган пайтимдан бошлаб, кунига тўртта-бешта газета ўқирдим. Мендан икки ёш катта акам 1-синфда ўқиётганида мактабда ўрганиб келганларини менга ўргатарди. У пайтларда мактаб ёшидаги болалар май ойида бир ой “нолинчи” синфда ўқитилиб, мактабга тайёрланарди. Мен 1963 йил декабр ойида туғилганим учун “ёши кичик экан” деб, нолинчи синфга олишмаган. 1970 йили тенгдошларим 1 сентябрда мактабга кетгач, битта ўзим зерикиб қолганман. Шунда раҳматли онамга (жойлари жаннатда бўлсин!) “мени мактабга олиб борасиз” деб йиғлаб туриб олганман. Ноилож қолган онам мени етаклаб, мактабга олиб борган. Мактаб ўқув ишлари бўлими бошлиғи (завуч)га учрашганмиз. 
Онам “Ўзингиз яхши биласиз, болаларимнинг ҳаммаси фақат аъло баҳоларга ўқишади. Бахтиёр ўғлим нолинчи синфга бормаган бўлса ҳам ҳарфларни билади” деган. Шунда завуч менга ҳарфларни кўрсатиб, имтиҳон қилганди. Ҳамма ҳарфларни тўғри айтиб берганман, фақат “ч” ҳарфини “бу 4 рақами” деганман. “Жуда яхши” деб елкамга қоқиб қўйган завуч барибир мени мактабга олишни истамаган. Онамга “ёши етмаганларни мактабга олишга рухсат йўқ, комиссия келиб, текшириб қолса, бизга гап тегади” деб, менга қараб “кейинги йили мактабга келасан, бўптими?” деган.
Онам қўлимдан етаклаб, кўчага олиб чиққанида “барибир ўқийман” деб, йиғлаб туриб олганман. Омадни қаранг-ки, ўтган йили акамни биринчи синфда ўқитган муаллим Мавлуда опа янги биринчи синф болаларини ўқитаётган экан. Онам у кишининг синфини топиб, менга синфда бир кун ўтириб туришимга рухсат беришини сўраб, “зериккандан кейин уйга жўнатиб юборарсиз”, деган. Синфга киришга рухсат олингандан кейин у ердан чиқиб кетишни хаёлимга ҳам келтирмаганман. Орадан бир-икки ҳафта ўтиб, исм-фамилиям синф журналига ёзилган…
* * *
Тўғрисўз бўлгани учун дадам раҳматлини (Аллоҳ жойларини жаннатдан ато қилган бўлсин!) нафақат маҳалламизда, балки шаҳримизда ҳам ҳурмат қилишарди. Шўролар даврида судларда “халқ маслаҳатчилари” деган жамоатчилик вазифаси мавжуд бўлиб, суд мажлисларида судьянинг икки ёнида икки нафар халқ маслаҳатчиси ўтирарди. Шунинг учун судлар “халқ суди” деб аталган. Дадам суд мажлисларида қатнашиб турарди. Дадамнинг хонасида Жиноят кодекси, Жиноят процессуал кодекси, Фуқаролик процессуал кодекси каби қонунлар бор эди. Бироқ, нима учундир уларни очиб ҳам кўрмаган эканман. Шунга қарамай, ҳақиқатни идрок қилиш қилиш ҳисси менга дадамдан ўтган.

* * *
Иккита акамга ўхшаб, мен ҳам Тошкент Давлат консерваториясини битирдим. Ўрта мактабда тўрт йил мусиқа ва ашула ўқитувчиси бўлиб ишлагач, 1990 йили Тошкент Давлат шарқшунослик институтига ўқишга кирдим.
* * *
1992 йили Туркия ва Ўзбекистон ўртасида талабалар айирбошлаш бўйича ҳукуматлараро дастур имзоланди. Туркия тарафи ҳар йили ўзбекистонлик 2.000 талабани университетларда бепул ўқитиб бериш мажбуриятини олди. 1992 йил сентябр ойида қардош ўлкада ўқишни хоҳловчилар тест синовлари топширдик. Оилали, икки фарзандли бўлганим учун “кетсамми-кетмасамми?” деб ўйланиб қолгандим. Атиги беш синфни битирган бўлишига қарамай, унча-мунча дипломли одамни мот қилишга қодир дадам раҳматли мени ҳар томонлама қўллаб-қувватлади. “Бориб ўқигин, болам. Ўқиган одам асло хор бўлмайди. Оилангдан ҳеч хавотир олма, ўзим уларга бош-қош бўлиб тураман” деди.

* * *
1992 йил октябр ойининг ўрталарида биз “биринчи қалдирғоч” сифатида Тошкентдан Истанбулга парвоз қилдик. 1992 – 1993 йилларда Туркиянинг Измир шаҳридаги ТOMER турк тили курсларида туркча ўргандим. Бир йил ўтгандан кейин “Дўкуз Эйлул” университетининг “жамиятни бошқариш” бўлими магистратурасига қабул қилиндим. 1996 йил апрел ойида ўқишни битириб, “ижтимоий фанлар магистри” даражасини олдим.

* * *
Магистрлик диплом ишим “Ўзбекистон Конституцияси ва Ўзбекистон амалиётида маданий хилма-хилликнинг акс этиши” деб номланган. Ўша пайтлардаги Ўзбекистон Республикаси Адлия вазирининг биринчи ўринбосари Мирзоулуғбек Абдусаломов илмий ишим учун жуда зарур бўлган бир неча адабиётни менга совға қилди. У киши билан 1994 йили октябр ойида Измирда ўтказилган Туркий халқлар қурултойида танишгандим.

* * *
Илмий раҳбарлардан жуда ёлчиганман. “Яхши бузоқ иккита сигирни эмади” деган нақл ортиғи билан бизга ҳам тегишли экан. Дастлаб диплом ишимни доцент Шукри Қоратепа раҳбарлигида бошладим. Бироқ, у киши Кайсери шаҳар ҳокими лавозими учун ўтказилган сайловларида ғолиб чиқиб, Измирни тарк этди. Шундан кейин илмий ишни Сулаймон Оқдемир раҳбарлигида давом эттирдим. Афсуски, у киши ҳам парламент сайловларига ўз номзодини қўйганлиги учун, қонун талабларига кўра асосий ишидан бўшаш ҳақида ариза ёзди. Мен илмий ишни Муҳаммад Амин Кўктош раҳбарлигида ниҳоясига етказдим.
Диплом ишимни “аъло” баҳога топшириб бўлганимдан кейин комиссия раиси ва аъзолари менга докторантурада қолиб, таҳсилни давом эттиришни таклиф қилишди. Лекин мен ватанимга қайтиб, олган билимларимни мустақиллигимизни мустаҳкамлаш, демократик, фуқаролик жамиятини барпо қилиш йўлида қўллашни афзал билдим.

* * *
Туркияда турк ва инглиз тилларида нашр этиладиган “Avrasya etutleri” – “Овросиё этюдлари” журналининг 1996 – 1997 йиллардаги қишки сонида магистрлик илмий ишимнинг битта катта бўлими эълон қилинди.

* * *
Магистрлик дипломини “чўнтак”ка солиб, Ўзбекистонга қайтиб келганимда ошна-оғайниларим “учта олий ўқув юртида ўқидинг, яна бирорта университетга киргин, пенсияга стипендия билан чиқасан” деб ҳазиллашишганди. Мен “йўқ энди, азиз биродарлар, шунча ўқиганим етади” деб, бунга ўзим ҳам астойдил ишонгандим. Ҳатто, шарқшунослик институтида ўқишни давом эттиришдан воз кечиб, ҳужжатларимни қайтариб олганман. Чунки, иш, оила, бола-чақа, тирикчилик дегандек… Бироқ, “чучварани хом санаган эканман”.

* * *
Дипломатия соҳасига ҳам қизиқишим бор. Туркиядан қайтгач, ташқи ишлар вазирлигига ишга киришга ҳаракат қилдим. “Учта олий ўқув юртида ўқиб, иккитасини битирганман, хорижий университетда магистрлик даражасини олганман, маданият соҳасида олий маълумотлиман, чет тилларни биламан, менга ўхшаганларни олишмаса кимни олишади” деб, хомхаёл қилган эканман. Ташқи ишлар вазири биринчи ўринбосарининг қабулида бўлиб, аризамни топширдим.
Аризамга “дипломатик жавоб” олдим. Бу – ҳеч қандай жавоб олмадим, дегани. Шунда Олий хўжалик судининг раиси Мирзоулуғбек Абдусаломов мени бош маслаҳатчи-таржимон лавозимига ишга қабул қилди. Келгуси йили Тошкент Давлат юридик институтига иккинчи мутахассислик бўйича сиртқи бўлимга ўқишга кирдим. Шу тариқа, устозим М.Абдусаломов сабаб бўлиб, ҳуқуқ соҳасига кириб келдим.

* * *
Шўролар даврида кўпгина газеталар қошида ҳаваскорларга журналистикадан сабоқ берадиган ишчи-деҳқонлар учун курслар бўларди. 1985 йили “Ёш ленинчи” газетаси қошидаги “Ёш мухбирлар университети”ни тугатганман. Шунга қарамай, фақат 1996 йилнинг охирига келибгина журналистика соҳасида жиддий қалам тебрата бошладим. Бунга ўша пайтлар Олий хўжалик судининг “Хўжалик ва ҳуқуқ” журнали бош муҳаррири лавозимида ишлайдиган таниқли журналист ва давлат арбоби Карим Баҳриев сабаб бўлди. У кишига магистрлик диплом ишимнинг ўзбек тилига таржима қилинган қисмларини кўрсатиб, фикрини сўрагандим.
1996 йил декабр ойининг бошларида Карим ака “Бахтиёр, яқинда янги мустақил газета чиқарамиз, яхши материаллар керак. Сиз Туркияда ўқиб, чет эл тажрибасини биласиз, қаламингиз равон экан, мақола ёзиб берсангиз” деб қолди. Рози бўлдим. Орадан кўп ўтмай, Карим Баҳриев президент Ислом Каримов ҳузурида бўлиб, янги “Ҳуррият” мустақил газетасининг бош муҳаррири этиб тайинланди. 26 декабрда чиққан газетанинг нишона сонидаги “ҳуррият” сўзи маъносини тайёрлаб бердим. “Ҳуррият”нинг Карим ака бошчилигидаги дастлабки бешта сонида менинг тўртта мақолам босилиб чиқди.
* * *
Кино ва телевидение соҳасига ёшлигимдан қизиқаман. Туркияда ўқиб юрган кезларимда у ерда хусусий телевидениелар айни ривожланиш палласига кирганди. Телеканаллар ўртасида кучли рақобат юзага келгани учун, кўпроқ томошабинни ўзига жалб қилиб, кўпроқ реклама олишни кўзлаган каналлар мамлакатда катта тортишувларга сабаб бўладиган кўрсатувлар тайёрлашарди. Мен уларни қизиқиш билан томоша қилар, айниқса, кўрсатув бошловчиларининг ўзини тутиши, нутқи ва ҳ.к.ларга эътибор берардим. Бу эса келгусида Ўзбекистон телевидениесида кўрсатув муаллифи ва бошловчиси вазифасини қийналмасдан бажаришимда жуда қўл келди.

* * *
1997 йил январ ойида Андижондаги “Ёшлар” телевидениесига бориб, ўзим ўзбек тилига ўгирган туркча телеминиатюралар ҳақида кўрсатув тайёрлашни таклиф қилдим. Улар “бу жуда-а қийин иш, сизни эфирда кўрсатиш учун “катталар”дан рухсат олишимиз керак, улар рухсат беришмаса кераг-ов” дейишди. Ҳафсалам пир бўлиб, кассетани қўлтиққа уриб, Тошкентга қайтиб кетдим.

* * *
1997 йили март ойида Ўзбекистон телевидениеси “Халқаро телеканал”идаги “Спектаклдан сўнг” кўрсатуви муаллифи ва бошловчиси Нуриддин Оқилов билан учрашдим. Ўз ишининг устаси Нуриддин ака “туркча материал”ни кўриб чиқиб, турк телеминиатюралари ҳақида кўрсатув тайёрлашга рози бўлди. Санъатга яқин алоқам борлиги учун май ойида эфирга чиққан кўрсатувда телеминиатюра қаҳрамонларига ўзим овоз бердим. Кўрсатув томошабинлар томонидан жуда яхши қабул қилингани учун, орадан икки ой ўтиб, давомини тайёрладик. Монтаж қилиш жараёнида режиссёр Комилжон Раҳимов “э, қойил-э, Бахтиёр ака, бунчалик осонлик билан овоз бериш анча-мунча артистнинг ҳам қўлидан келавермайди” деди.

* * *
Буни қарангки, ўша пайтлар янги ташкил этилган “Ҳуқуқ ва бурч” кўрсатувига бошловчи қидирилаётган экан. Комилжон мен ҳақимда “Халқаро телеканал” директорининг ўринбосари Асрор Аброрхўжаевга айтибди. Асрор ака мени чақиртириб, суҳбатлашди. “Спектаклдан сўнг”ни кўргани, суд тизимида ишлаётганим айни муддао эканлигини айтиб, кўрсатувга бошловчилик ва муаллифлик қилишни таклиф қилди. Мен ишонқирамайгина рози бўлдим, чунки Андижон “Ёшлар” телевидениесида бўлиб ўтган гапларни ҳали унутганим йўқ эди. “Агар вилоят телевидениесида эфирга чиқиш учун “катталар”нинг рухсатини олиш керак бўлса, менга республика телевидениесига йўл бўлсин” деб ўйлаганман.
Асрор Аброрхўжаев “бугун пайшанба, тўрт кундан кейин душанба куни съёмкага чиқасизлар, биринчи кўрсатув мавзуси нима ҳақида бўлади?” деб сўради. Мен ўзим ишлаётган хўжалик суди ҳақида тайёрлашни айтгандим, маъқул бўлди.
* * *
Душанба куни бўлишига қарамай, мен ҳамон кўрсатув олиб боришимга ишонмасдим. Шунинг учун, ишга одатдагидек кийиниб келавердим, ўзим билан ҳатто галстук ҳам олмадим. Эрталаб соат ўнларга яқин суратга олиш гуруҳи телевидение автомашинасида суд ҳовлисига кириб келганида ҳам бошловчилик қилишимга ишонмаганман. Режиссёр Комилжон Раҳимов билан муҳаррир Умида Усмонова қўлимга микрофон тутқазиб, “нимадан бошлаймиз” деганида ўзимга келганман. Эртасига кўрсатув монтаж қилинди. Андижондаги “аччиқ тажриба” сабабми, йўқми, билмайман, аммо “Ҳуқуқ ва бурч”ни эфирга узатишга рухсат берилган бўлишига қарамай, мен барибир кўрсатилишига ишонмасдим. Кўрсатув намойиш қилинадиган чоршанба куни кечки пайт Асакага опамга қўнғироқ қилиб, “бугун кўрсатувда чиқишим мумкин, телевизорга бир қараб қўйинглар” деганман. Шундай қилиб, Асрор ака билан суҳбатдан олти кун ўтиб, 1997 йил июл ойининг охирларида мен бошловчилик ва муаллифлик қилган “Ҳуқуқ ва бурч” кўрсатуви эфир юзини кўрди.
Кейинчалик Умида Усмонова эътироф қилишича, агар биринчи суратга олиш куни мен ўз вазифамни эплолмасам, кўрсатувни ўзи олиб бориши режалаштирилган экан…

* * *
 Ҳаётдан нолимайман, ниманики ният қилган бўлсам – ўз кучим ва билимларимни ишга солиб, ҳаммасига секин-аста эришяпман…
 (Давоми бор)

